
ABSTRAK

Secara keseluruhannya, kajian ini dijalankan untuk mengenalpasti persepsi pengguna terhadap kontena sebagai 
pilihan alternatif bangunan komersial di Malaysia dan kriteria reka bentuk persekitaran yang dapat menyumbangkan 
kepada keselesaan termal di dalam kontena. Kertas kerja ini yang merupakan bahagian pertama dari dua bahagian, 
memberi penumpuan kepada pembangunan kerangka kajian dan pendekatan terhadap teknik dan metodologi yang 
digunakan bagi tujuan penyelidikan ini. Ia memperincikan pembangunan metodologi bagi kajian ini yang 
menyimpulkan kaedah campuran sebagai kaedah yang sesuai bagi menjawab objektif kajian. Bardasarkan kaedah 
ini, teknik kajian bermula dengan pembangunan soal selidik tertutup yang kemudiannya akan diedarkan kepada 
pengunjung dan penginap di lokasi kajian bagi mengenalpasti persepsi pengguna. Ini disusuli dengan langkah kedua 
iaitu pembangunan kajian kes berdasarkan tiga lokasi yang dipilih. Seterusnya langkah ketiga iaitu langkah terakhir 
yang melibatkan pemerhatian serta analisis ringkas terhadap dapatan dari proses pengumpulan data di ketiga-tiga 
lokasi kajian. Ketiga-tiga langkah ini akan memberi keupayaan untuk membawa kajian ini terhadap tujuan utamanya 
iaitu untuk mengenalpasti kriteria reka bentuk persekitaran yang dapat menyumbangkan kepada keselesaan termal 
pada sesebuah kontena. Kerangka kajian yang dibangunkan ini akan menjadi panduan dalam proses kutipan serta analisis 
data primer bagi kajian ini dan hasil kajian diharapkan mampu menjadi rujukan dalam memahami persepsi pengguna 
terhadap keselesaan termal di dalam kontena 
serta mereka bentuk persekitaran kontena sebagai ruang bangunan komersial yang bersesuaian dengan iklim tropika. 

Kata kunci: Kontena; persepsi pengguna; keselesaan termal; bangunan komersial

ABSTRACT

On an overall scale, this study was conducted to identify the perception of users towards containers as an 
alternative choice to commercial buildings in Malaysia and also the environmental design criterias that could 
contribute towards the thermal comfort of a container. This paper, which is the first of two parts, focuses on the 
development of the research framework and approach used for the techniques and methodologies to conduct the 
research. It describes the development of the research methodology which brought to the adoption of mixed methods as 
the appropriate method to answer the objectives of the study. Based on this method, the research technique begins 
with the development of a closed-ended questionnaire which will then be distributed to guests and users of the 
selected locations to identify user perceptions. This is followed by the second step, which was to develop a series of 
case studies based on the three selected locations. Subsequently is the third step, which is also the final step; a brief 
observation and analysis of the findings taken from the data collection from all three locations. This process 
ultimately aims to identify environmental design criteria that can contribute to the thermal comfort of a container. 
This research framework will later guide the data collection and analysis process for this study and the results are 
expected to function as a reference in understanding user’s perception of thermal comfort in containers as well as 
designing the container environment as a commercial building space suitable for tropical climate.

Keywords: Container; user perception; thermal comfort; commercial buildings

PENGENALAN

Penggunaan kontena perkapalan (shipping container) 
sebagai salah satu modul bangunan dalam industri 
pembinaan menjadi tumpuan dan pilihan orang ramai sejak 
kebelakangan ini (Jamaludin et al. 2021; Shen et al. 2020). 
Hal ini adalah demikian disebabkan kelebihan yang 
dimiliki sesebuah kontena seperti kekuatan struktur bahan, 
kos struktur yang rendah dan masa pembinaan yang mudah 
serta praktikal (Doe 2020; Grant 2013). Selaras dengan 
itu, penggunaan kontena dianggap sebagai salah satu jenis 
senibina yang sesuai untuk penuhi keperluan orang ramai 
untuk tempat perlindungan kecemasan dan tempat kerja 
mudah alih. Seni bina kontena perkapalan boleh diklasifikasi 
sebagai jenis seni bina yang umumnya menggunakan 
kontena ISO (Organisasi Piawaian Antarabangsa) sebagai 
elemen struktur dan seni bina (Grant 2013; Radwan Ahmed 
H 2015). Ia kadang kala disebut sebagai cargotecture, iaitu 
gabungan antara cargo (kargo) dan architecture (seni bina) 
(Radwan Ahmed H 2015; Vergara 2013). Kontena pada 
asalnya tidak dicipta untuk diduduki atau didiami oleh 
manusia. Ini kerana morfologinya lebih kepada sebuah 
objek, bukan seni bina (Vergara 2013).

Namun, dengan peredaran zaman serta sebab-sebab 
tertentu, arkitek mula dapat melihat kontena sebagai sebuah 
elemen yang konstruktif dan dapat dimanfaatkan dari 
pelbagai sudut. Hal ini adalah kerana kontena didapati 
mempunyai kegunaan yang lebih bagus apabila sebarang 
ruang geometri dapat didefinisikan dengan satah yang 
pelbagai (sama ada secara mendatar dan menegak), 
kemudian menghubungkaitkan dengan susun atur ruang. 
Manakala dari segi skala dan saiz ia dapat memenuhi 
kehendak fungsi ruang mengikut keperluan manusia 
(Radwan Ahmed H 2015). Sehubungan itu, reka bentuk 
kontena kemudian telah diseragamkan di seluruh dunia 
melalui pengenalan kontena ISO pada sekitar tahun 1970 
(Grant 2013; Shen et al. 2020). Kontena diklasifikasikan 
ke dalam dua kategori bergantung pada kegunaannya. 
Kontena yang digunakan sebagai medium penghantaran, 
ianya disebut sebagai kontena ISO, kontena kargo, atau 
Conex Box. Bagi kontena yang bertujuan untuk pembinaan 
dan penyimpanan, kontena tersebut disebut sebagai ISBU 
(Intermodal Steel Building Unit) atau Green Cube (Grant 
2013). Sebuah Kontena ISO yang tipikal ialah kotak besi 
yang berbentuk kubus dengan ketahanan dan kekuatan 
ideal untuk menyokong kargo besar dan isi di dalamnya. 
Pada konteks perdagangan global, istilah kontena 
bermaksud bekas belian yang boleh dimasukkan dengan 
jumlah yang banyak ke atas pengangkutan tanpa perlu 

membongkar kandungannya. Kewujudan kontena ISO 
telah meningkatan revolusi dalam industri pengangkutan 
yang mana ia telah mempengaruhi geografi pengeluaran 
dan pengedaran barangan. Proses pengeluaran meningkat 
ke taraf global kerana sistem pengedaran dapat berinteraksi 
dengan lebih lancar dan berkesan (Grant 2013).

Kontena adalah terdiri daripada dinding panel beralun 
pada bahagian atas, bawah, dan sisi di mana ia bercantum 
di setiap penjuru. Kontena ISO boleh menjadi rumah 
kediaman dengan membuat bukaan untuk pintu dan tingkap 
mengikut keperluan ruang. Kaedah pembinaan moden 
membolehkan ia disalut dengan lapisan penebat, di cat, di 
pasang pintu serta tingkap, dan menukar sistem kayu lantai 
(Nduka et al. 2018). Walaubagaimanapun sejak sedekad 
lalu, penggunaan kontena tidak lagi dikaitkan dengan 
pembinaan sementara sahaja, tetapi ianya telah muncul 
sebagai salah satu jenis seni bina pilihan untuk pelbagai 
jenis bangunan. Penggunaan kontena sebagai alternatif 
kepada struktur kediaman juga adalah tidak terhad tetapi 
diperluaskan kepada pelbagai jenis dan fungsi bangunan 
seperti reruang pejabat, muzium, studio, pusat kesihatan 
dan juga reruang komersial (Jamaludin et al. 2021; Radwan 
Ahmed H 2015). Ini adalah hasil daripada kesedaran yang 
makin meningkat di kalangan penyelidik berkaitan alam 
sekitar, professional bangunan dan pembina serta pengguna 
akhir bahawa kelebihan yang dimiliki tidak perlu terhad 
pada ciri-ciri pembinaannya sahaja, tetapi harus dikaitkan 
juga pada daya ketahanan, ketersediaan, kebolehangkutan 
dan faktor kos rendah.

Sehubungan itu, senibina kontena dapat dikaitkan 
sebagai salah satu senibina lestari kerana pendekatan 
‘menggunakan semula’ (re-use) (Cronje 2013). Hal ini 
demikian, pada asalnya kegunaan kontena adalah sebagai 
tempat reruang barang yang dihantar atas perkapalan dan 
digunakan semula sebagai reruang untuk pengguna dengan 
pelbagai fungsi (Radwan Ahmed H 2015). 

Sejajar dengan itu, kelebihan ini telah mendorong 
ramai pereka dan pembina bangunan untuk mengguna 
kontena dalam membina bangunan yang unik sehinggakan 
menjadi mercu tanda mahupun nodus sesebuah tempat 
(Doe 2020; Ismail et al. 2015). Walapun penggunaan 
kontena diterima secara meluas oleh orang ramai di seluruh 
dunia dan telah dianggap sebagai jenis bangunan yang 
praktikal, pelaksanaannya sebagai reruang komersial di 
kawasan tropika lembap panas seperti di Malaysia, masih 
tidak tersebar secara meluas dan tidak mendapat sambutan 
yang meriah oleh penduduk setempat. Pelbagai persepsi 
telah dikaitkan dengan kesesuaian dan penerimaanya untuk 
diterima pakai di kawasan tropika lembap panas (Ismail et 
al. 2015).

KAJIAN KEPUSTAKAAN

LATAR BELAKANG KONTENA

Pengkontenaan adalah satu sistem mod pengangkutan yang 
menggunakan kontena piawai yang ditetapkan oleh 
Pertubuhan Pemiawaian Antarabangsa (ISO). Kontena 
piawai ini boleh ditempatkan dan dikunci dengan kemas 
di atas gerabak keretapi, kapal kontena, dan juga lori trak.

Sejarah penggunaan kontena sudah bermula sejak 
tahun 1780-an lagi. Pemiawaian kontena dan perkakasannya 
telah dianggap sebagai diantara inovasi terpenting kepada 
kemajuan pembangunan sistem logistik pada kurun ke-20. 

Dalam industri pembinaan, terdapat banyak contoh 
bangunan kontemporari seluruh dunia yang di bina dari 

pengubahsuaian kontena terpakai (Ismail et al. 2015). 
Selain daripada menggunakan semula kontena kargo, ada 
kontena yang di bina semata-mata untuk pembinaan 
bangunan dan storan (Brandt 2011; Ismail et al. 2015). 
Walaupun ada kontena yang baru dibina adalah bertujuan 
semata-mata untuk kegunaan bangunan atau storan (bukan 
bertujuan untuk penghantaran), pembuatannya masih 
mengikut piawaian pelantar ISO (Robinson 2012; Ismail 
et al. 2015). Bagi tujuan khas untuk kegunaan ruang yang 
dihuni manusia, unit kontena biasanya diubahsuai untuk 
digabungkan dengan unit lain dengan membuka sebahagian 
panel sisi atau digabungkan dengan struktur lain seperti 
rangka keluli (Ismail et al. 2015). Untuk kontena jenis ini, 
beberapa lapisan penebat tertentu biasanya dipasang di luar 
atau dalam dinding untuk tujuan keselesaan dalaman, 
akustik dan perlindungan kebakaran (Ismail et al. 2015).

JADUAL 1. Garis masa sejarah asal usul kontena

Sumber: Penulis 2022

Setelah lebih enam dekad pembangunannya, kontena 
kargo telah berkembang dari fungsi utamanya untuk 
penghantaran  barang  dan  simpanan  produk,  kini sebagai 
salah satu jenis binaan yang didiami manusia. Walaupun 
terdapat sebilangan besar penulisan dokumen yang 
membincangkan evolusi dan perkembangannya (Kotnik 
2013; Ismail et al. 2015) tetapi tidak ada bukti kukuh 
yang jelas menunjukkan siapa orang pertama yang telah 
mengitar semula kontena kargo kepada struktur yang boleh 
didiami, atau yang pertama memperkenalkan kepada 
konsep ISBU (Ismail et al. 2015). Namun, ketidakpastian 
ini tidak dapat menghalang populariti jenis binaan ini 
daripada menjadi salah satu jenis seni bina yang kian 
digemari pada masa kini (Ismail et al. 2015).

Walaubagaimanapun sejak sedekad lalu, penggunaan 
kontena tidak lagi dikaitkan dengan pembinaan jenis 
sementara (Jamaludin et al. 2021; Radwan Ahmed H 2015), 
tetapi ianya telah muncul sebagai salah satu jenis seni bina 
pilihan untuk pelbagai jenis bangunan. Sehubungan dengan 
itu, penggunaan kontena sebagai alternatif kepada struktur 
kediaman juga adalah tidak terhad tetapi diperluaskan 
kepada pelbagai jenis dan fungsi bangunan seperti reruang 
pejabat, reruang menjual makanan seperti kiosk makanan 
(food truck) dan juga reruang kediaman komersial seperti 
airbnb (Jamaludin et al. 2021; Radwan Ahmed H 2015) .
Ini adalah hasil daripada kesedaran yang meningkat di 
kalangan penyelidik berkaitan alam sekitar, professional 
bangunan dan pembina serta pengguna akhir bahawa 

kelebihan yang dimiliki tidak perlu terhad pada ciri-ciri 
pembinaannya, tetapi harus dikaitkan juga pada segi 
ketahanan, ketersediaan, kebolehangkutan dan faktor kos 
rendah (Berbesz & Szefer 2018; Doe 2020; Kotnik 2013; 
Robinson 2012).

KONTENA DALAM INDUSTRI SENI BINA

Pengguna sering mahu menggunakan kediaman dan tempat 
kerja dengan cara tersendiri, dimana ia mengubah 
persekitaran mengikut keperluan masing-masing 
(Kronenburg 2003). Maka adalah penting didalam seni 
bina untuk menawarkan ciri-ciri reka bentuk bangunan 
yang dapat bertindak balas terhadap perubahan situasi, 
fungsi, operasi, dan lokasi; dalam erti kata lain flexibility 
(Kronenburg 2005; Cetkovic 2012). Mengikut Forty 
(2004), gabungan flexibility ke dalam reka bentuk telah 
membolehkan arkitek  untuk  memberi  bayangan  terhadap  
kawalan  mereka  ke  atas  masa depan bangunan, walaupun 
ia bukan lagi pada tanggungjawab mereka. Flexibility pada 
bangunan adalah seni bina jenis yang menyesuaikan diri 
berbanding bergendangan; ia boleh berubah berbanding 
menyekat; ia boleh beralih berbanding statik; ia boleh 
berinteraksi dengan pengguna berbanding menghalang. Ia 
adalah rupa bentuk yang pada asasnya tidak terikat dan 
mempunyai pelbagai fungsi, yang mana ini menyebabkan 
ia sering berinovatif (Kronenburg 2008).

RAJAH 1. Ringkasan asas dalam definisi flexibility seni bina.  
Sumber: Penulis 2022

Pada hari ini, penggunaan kontena telah berkembang 
menjadi inovasi yang digunakan dalam pembinaan 
bangunan berdasarkan ciri-cirinya yang mempunyai 
integriti stuktur, mesra alam dan yang terpenting, flexibility 
(Schwarzer 2013). Seperti yang telah dinyatakan, 
penggunaan kontena pada hari ini bukan lagi hanya untuk 
kegunaan kediaman, tetapi telah diperluaskan kepada 
pelbagai jenis dan fungsi seperti reruang pejabat, reruang 
menjual makanan dan barangan, dan juga reruang 
kediaman yang dikomersialkan seperti Airbnb (Jamaludin 
et al. 2021; Radwan Ahmed H 2015).

KESELESAAN TERMA

Keselesaan terma merupakan aspek pengkajian berkenaan 
tindak balas badan manusia terhadap kesan iklim (Shafii 
et al. 2020). Menurut beliau, iklim yang dimaksudkan ini 
ialah keadaan iklim bagi sesuatu kawasan yang ditentukan 
oleh keadaan angin lazim serta elemen-elemen terkait 
seperti suhu, sinaran matahari, pergerakan angin, 
kelembapan udara dan kerpasan yang berupaya memberi 
kesan kepada kenaikan dan penurunan jumlah haba pada 
sesuatu bangunan. Manakala hubungan keselesaan manusia 

dengan persekitarannya bergantung kepada beberapa faktor 
seperti keadaan fizikal, psikologi dan sosiologi. Menurut 
Shafii (2020) haba selesa dikatakan suatu kualiti yang 
subjektif yang bergantung kepada seseorang individu untuk 
mentafsirkannya. Berdasarkan faktor ini, adalah sukar 
untuk mewujudkan persekitaran yang boleh dianggap 
selesa oleh setiap satu manusia bagi sesuatu ruang yang 
sama. Walau bagaimanapun, menurut Fanger (1970), 
sekiranya terdapat 95% daripada individu   merasakan   
puas   terhadap  persekitaran terma mereka, keadaan ini 
sudah dikatakan persekitaran optimum.

Selain itu, terdapat beberapa faktor yang perlu 
dipertimbangkan apabila menentukan keadaan haba yang 
boleh dianggap sebagai selesa. Faktor pergerakan angin, 
suhu udara, kelembapan bandingan, sinaran matahari 
merupakan faktor alam sekitar yang utama dalam 
menentukan haba selesa. Manakala faktor fizikal lain dan 
faktor subjektif pula adalah bergantung kepada diri individu 
itu sendiri dan bagaimana mereka berupaya untuk 
menyesuaikan diri dengan keadaan persekitaran mereka. 
Penentuan keselesaan ini boleh dilakukan secara empirik 
iaitu melalui kaedah pengukuran suhu di stesen persampelan 
kajian, zon keselesaan yang diberikan oleh para pengkaji. 
Namun begitu, kaedah teori yang mengambil kira 
tanggapan atau anggapan orang ramai di dalam menentukan 
tahap keselesaan di kediaman mereka adalah suatu kaedah 
yang boleh digunapakai untuk menentukan tahap 
keselesaan. Melalui kaedah teori ini, keadaan keselesaan 
suatu persekitaran itu dapat diketahui berdasarkan skala 
keselesaan yang dilaporkan pengguna.

Menurut piawaian antarabangsa EN ISO 7730, 
keselesaan termal dapat didefinisikan apabila keadaan 
minda memberi kepuasaan terhadap persekitaran terma, 
kerana subjektivitinya dan keselesaan termal berbeza bagi 
setiap individu (Raish et al. n.d.). Ia juga dapat dikekalkan 
apabila haba yang dihasilkan oleh metabolisme manusia 
dibenarkan untuk meresap, pada kadar yang dapat kekalkan 
keseimbangan termal dalam badan (Raish et al. n.d.). 
penambahan dan pengurangan haba melebihi yang dijana 
dapat mewujudkan ketidakselesaan pada pengguna. 
Dengan kata mudah, keadaan seseorang tidak berasa terlalu 
panas atau terlalu sejuk.

Keselesaan terma manusia tidak boleh dinyatakan 
dalam figura darjah dan tidak boleh ditakrifkan oleh julat 
purata suhu. Pengukurannya adalah berdasarkan penerimaan 
seseorang pengguna itu sendiri walaupun pada persekitaran 
yang sama (Crahmaliuc 2021). Pengudaraan, sistem 
kawalan udara, sistem pemanasan dan penyejukan 
dianggarkan menggunakan 70% tenaga pada sesuatu 
bangunan. Walaupun begitu, tahap penggunaan tenaga 
yang tinggi untuk sistem tersebut boleh dikurangkan 
dengan aplikasi reka bentuk pasif. Sebagai contoh, 
bangunan yang direka bentuk dengan baik akan 

menggunakan kurang dari 70% tenaga untuk tujuan 
penyejukan bagi mewujudkan suhu ruang yang selesa. Ini 
adalah kerana reka bentuk pasif membenarkan bangunan 
untuk beradaptasi dengan suhu persekitaran secara lebih 
efektif. Reka bentuk sesebuah bangunan mampu 
menentukan keselesaan termal  sehingga 75% 
(Chenvidyakarn 2018). Chenvidyakarn (2018) juga 
menyatakan pengagihan udara segar dari luar ke dalam 
ruang bangunan adalah penting untuk tujuan mendapatkan 
kualiti keseluruhan yang boleh diterima pengguna. Dalam 
cuaca yang panas dan lembab seperti di Malaysia, 
pengagihan serta kawalan pengudaraan adalah cara yang 
paling berkesan untuk mengurangkan kesan fizikal 
terhadap kelembapan tinggi. Reka bentuk bangunan yang 
lebih terbuka dan tidak terlalu padat membenarkan ventilasi 
melintang secara lebih berkesan berbanding dengan reka 
bentuk padat, dan ini boleh dicapai dengan memastikan 
ruang dinding yang lebih banyak dan arah untuk 
memerangkap angin.

Terdapat dua kaedah bagi menentukan tahap 
keselesaan; kaedah secara empirikal dan kaedah secara 
teori. Kaedah secara empirikal ialah kaedah pengukuran 
suhu di stesen persampalen kajian zon keselesaan yang 
diberi oleh penyelidik dan kaedah secara teori pula ialah 
kaedah berdasarkan skala keselesaan yang dilaporkan 
secara manual oleh pengguna (Shafii 2012). Menurut Shafii 
(2012), keselesaan terma adalah dipengaruhi oleh kadar 
pengaliran, kesebaran, penyerapan serta penghadangan 
haba yang terkait dengan pelbagai faktor seperti konduktiviti 
haba, kadar proses perolakan, bahang dan kehilangan haba 
melalui penyejatan. Berdasarkan takrifan ASHRAE (2004), 
faktor-faktor keselesaan terma boleh dibahagikan kepada 
tiga faktor utama. 

PERSEPSI PENGGUNA

Penyelidik dalam bidang psikologi, kajian tingkah laku, 
seni bina telah mentakrifkan dan menjelaskan reruang 
memberi kesan pada emosi pengguna (Ikeda et al. 2015). 
Menurut ikeda (2015) perbezaan ruang memberi perbezaan 
emosi. Sehubungan dengan itu, persepsi pengguna ini 
seringkali dikaitkan dengan lima deria manusia - deria 
dengar, deria lihat, deria sentuh, deria rasa dan deria emosi 
(H Peter 2012). Beberapa penyelidik telah membuktikan 
bahawa persepsi pengguna juga dipengaruhi oleh beberapa 
faktor seperti kebiasaan (familiarity), simetri (symmetry), 
kontras (contrast), kerumitan (complexity) dan kelancaran 
persepsi (perceptual fluency) (Winkielman et al. 2002; 
Zajonc 1968). Pengalaman ruang sesuatu tempat dapat 
memberi tindakan dan respon badan dan minda manusia 
(TMD Studio 2017).

Reruang adalah jelas, tetapi cara pengguna melihatnya 
kadangkala tidak sebegitu kerana otak manusia telah 

JADUAL 2. Faktor yang mempengaruhi keselesaan terma

Sumber: Penulis 2022                  

membina mekanisme yang membolehkan input visual 
direkodkan dan diproses, justeru mengeluarkan maklumat 
seiring dengan respond stimuli (TMD Studio 2017). 
Sehubungan dengan itu, tidak dinafikan tindak balas 
persepsi pengguna dipengaruhi oleh kepelbagaian faktor 
seperti konteks spatial, geografi reruang dan persekitarannya 
(Shemesh et al. 2017). Tambahan itu, tindak balas 
ditentukan oleh dimensi ruang itu sendiri yang terdiri 
daripada warna, cahaya, tekstur, bau dan bunyi (Shemesh 
et al. 2017). Menurut Shemesh (2017), Lindquist (2012), 

dan Peter (2012), ada beberapa kaedah yang digunakan 
dalam kesusasteraan sains bagi membantu menganalisi 
persepsi pengguna. Analisa persepsi ini boleh diukur melalui 
kuantitatif - parameter dan ukuran fisiologi psiko seperti 
kadar denyutan jantung, pernafasan, tekanan darah dan 
tindak balas galvanik (GSR) yang boleh menjadi petunjuk 
untuk mengukur persepsi pengguna. Selain itu, menurut 
Carlson (2012) secara kualitatif - persepsi manusia boleh 
diukur secara psikologikal dengan mengambil kira emosi 
pengguna sebagai struktur indikator.

JADUAL 3.   Kajian tentang persepsi dalam seni bina 

Sumber: Penulis 2022                  

Secara umumnya, kajian persepsi seni bina dilakukan 
dengan menggunakan beberapa kaedah, antaranya: 
pemerhatian lapangan, kajian literatur, eksperimen, soal 
selidik untuk mendapatkan hasil yang diinginkan mengikut 
objektif kajian. Teknik persampelan bertujuan digunakan 
kerana pada dasarnya terdapat banyak faktor yang 
mempengaruhi persepsi sehingga perlu untuk menentukan 
sampel sebagai subjek dalam persepsi seni bina. Teori yang 
digunakan dalam persepsi manusia terhadap alam sekitar 
secara amnya ialah Teori Gestalt, Persepsi Ekologi terhadap 
Alam Sekitar, Teori Brentano, Model Kanta Brunswik, 
Transaksi Persepsi, Fenomenologi Persepsi, teori perhatian. 
Pada asasnya teori-teori ini mempunyai maksud yang sama 
dan hanya mempunyai penekanan yang berbeza dalam 
proses mengukur persepsi. Dalam psikologi terdapat tiga 
faktor yang mempengaruhi persepsi: rangsangan, situasi 
dan peribadi, dan ketiga-tiga faktor ini sangat dipengaruhi 
oleh persekitaran mereka. Dengan kata lain persekitaran 
yang berbeza boleh mengakibatkan persepsi yang berbeza 
dalam setiap individu.

Perbezaan boleh datang daripada latar belakang 
peribadi atau daripada kandungan situasi. Persekitaran 
boleh dilihat berdasarkan empat dimensi termasuk kognitif, 
afektif, interpretatif, evaluatif. Pada asasnya, persepsi 
melibatkan dua elemen utama, iaitu objek (the perceived) 
dan subjek (the perceiver); dalam hal ini seni bina sebagai 
objek persepsi bukanlah terhad kepada fenomena fizikal, 
tetapi juga fenomena mental sebagai motivasi di sebalik 
pembentukan fenomena fizikal ini. Teori Gestalt adalah 
teori umum yang digunakan dalam menganalisis bentuk 
seni bina, tetapi teori-teori lain seperti Persepsi Ekologi 
terhadap Alam Sekitar, Teori Brentano, Model Kanta 
Brunswik, Transaksi Persepsi, Fenomenologi Persepsi, 
teori perhatian juga terbukti digunakan dalam memahami 
seni bina persepsi bukan sahaja secara fizikal (visual) tetapi 
juga mental (kognitif). Secara amnya, persekitaran sangat   
mempengaruhi   persepsi   manusia,   tetapi terdapat empat 
dimensi yang digunakan untuk mengukur persepsi terhadap 
alam sekitar termasuk seni bina dan aplikasi berbeza-beza 
daripada setiap penyelidik mengikut objektif carian. 
Persepsi objek dalam seni bina tidak terhad kepada 
fenomena fizikal, tetapi juga fenomena mental sebagai 
motivasi di sebalik pembentukan fenomena fizikal. 

Kemudian objek persepsi dalam seni bina adalah berkaitan 
dengan fenomena fizikal dan mental (nilai) seni bina.

METODOLOGI KAJIAN

PEMILIHAN METODOLOGI KAJIAN

Bagi tujuan kajian ini, kerangka reka bentuk kajian yang 
dikemukakan oleh Creswell (2009), iaitu kaedah campuran 
(mixed method), telah diadaptasikan kerana ianya didapati 
bersifat lebih menyeluruh dan mampu menampakkan 
perkaitan yang jelas diantara aspek falsafah, strategi serta 
teknik kajian. Strategi kajian yang digunakan pula ialah 
kajian berurutan penerangan. Manakala teknik yang 
digunakan untuk kajian ini pula adalah suatu kombinasi 
soal selidik tertutup, dan pembinaan serta pemerhatian 
kajian kes.

Untuk mendalami pemahaman dalam reka bentuk 
kajian ini, perbandingan antara penulisan daripada kajian 
lampau di kumpul dan dijadualkan. Satu siri hubungkait 
dijalankan untuk mendapatkan keputusan. Jadual 5 
menunjukkan penulisan - penulisan kajian terdahulu yang 
mempunyai kriteria penyelidikan yang sama seperti 
‘persepsi pengguna’, ‘keselesaan termal’ dan ‘reka bentuk 
seni bina kontena’.

Daripada hasil bacaan kajian kepustakaan terdahulu, 
dapat dirumuskan bahawa terdapat dua jenis teknik yang 
sering menjadi pilihan dalam mengkaji keselesaan termal, 
teknik yang popular adalah kualitatif. Namun begitu, 
apabila kajian dikaitkan dengan persepsi manusia, teknik 
campuran adalah yang sesuai. Dalam mencapai objektif 
untuk mengenal pasti persepsi pengguna dan kriteria reka 
bentuk persekitaran yang dapat menyumbangkan kepada 
keselesaan termal di dalam kontena, Penyelidik akan 
menggunakan kaedah berurutan penerangan (Sequential 
explanatory). Penggunaan kaedah ini menggunakan data 
kualitatif untuk membantu menjelaskan hasil kuantitatif 
yang memerlukan penerokaan lebih lanjut untuk 
menerangkan mekanisme atau sebab di sebalik trend yang 
dihasilkan. Rajah di bawah menunjukkan langkah langkah 
kaedah berurutan peneragan yang telah diambil dalam 
kajian.

JADUAL 4. Kajian keselesaan terma berdasarkan kajian terdahulu

Sumber: Penulis 2022                  

RAJAH 2. Langkah-langkah kaedah berurutan penerangan kajian.  
Sumber: Penulis 2022

TEKNIK KAJIAN

SOAL SELIDIK TERTUTUP

Keselesaan terma ialah gabungan fisiologi dan psikologi, 
dan kedua-duanya perlu diukur serentak. Secara 
konvensional, tindak balas psikologi boleh dinilai di tapak 
dengan menggunakan skala Likert seperti skala sensasi 
terma ASHRAE. Tindak balas fisiologi boleh dinilai 
dengan membandingkan data psikologi dan profil 
persekitaran fizikal kemudiannya. Tidak banyak 
penyelidikan keselesaan terma mempunyai pengukuran 
tindak balas fisiologi secara langsung. Oleh itu, jika peranti 
ini digabungkan dengan penilaian keselesaan terma 
subjektif, ia mungkin boleh menghasilkan hasil yang lebih 
dipercayai daripada kaedah tradisional, dengan menyediakan 
data kuantitatif dan mengurangkan tafsiran berat sebelah 
dalam proses pemerhatian pada kajian kes kelak.

Salah satu bentuk kajian yang kerap digunakan oleh 
ramai penyelidik ialah kajian berbentuk soal selidik. Ini 
disebabkan kajian berbentuk soal selidik adalah mudah 
dirangka dan boleh merangkumi bidang yang luas. Menurut 
Rohana (2003) borang soal selidik merupakan nadi kaji 
selidik; bermakna ia boleh berperanan sebagai pengganti 
bagi diri penyelidik tersebut. Dengan menggunakan soal 
selidik, data yang terkait dengan responden juga dapat 

dirahsiakan mengikut keperluan. Dengan ini, responden 
boleh menjawab soalan yang ditanyakan dengan lebih 
selesa tanpa sebarang kerisauan. Selain itu, sifat konsisten 
pada set soalan yang terkandung di dalam soal selidik 
membolehkan ianya diedarkan kepada semua lapisan 
masyarakat walaupun berlainan latar belakang (Rohana. 
2003). Hujah ini disokong Babbie (1986) yang menyatakan 
melalui soal selidik tertutup, keseragaman pada jawapan 
dapat dicapai, dan ini memudahkan maklumat dicerakin. 
Berdasarkan faktor-faktor diatas, kaedah soal selidik 
tertutup telah dicadangkan bagi tujuan pengumpulan data 
primer.

Selain itu, teknik jawapan (response) juga adalah 
penting dalam merangka borang soal selidik. Dalam hal 
ini, Bailey (1992) menyatakan bahawa soalan berpilihan 
tetap mempunyai kelebihan tersendiri apabila maklumat 
yang diterima adalah mudah untuk direkodkan dan 
dicerakinkan terus dari borang soal selidik. Ini sudah pasti 
akan menjimatkan masa dan kos yang terlibat. Sementara 
itu, skala likert yang mengandungi empat skala pilihan 
telah digunakan pada bahagian jawapan borang soal selidik 
ini bagi menentukan tahap persepsi pengguna yang 
mempengaruhi emosi. Indikator kadar pengukuran persepsi 
manusia ini seringkali dikait dengan lima deria manusia 
- deria melihat, deria mendengar, deria merasa, deria sentuh 
dan deria emosi (Ikeda et al. 2015). Sehubungan itu, tidak 

dinafikan tindak balas persepsi pengguna dipengaruhi oleh 
kepelbagaian faktor seperti konteks spatial, geografi 
reruang dan persekitarannya (Shemesh et al. 2017). Melalui 
skala ini, responden dapat menyampaikan pendapat 
mereka, samada mereka sangat setuju; setuju; kurang 
setuju; dan tidak setuju langsung terhadap sesuatu perkara 
atau soalan yang ditanyakan itu. Setiap soalan digunakan 
untuk menguji pembolehubah individu yang berbeza. 
Sebagai contoh, undian sensasi haba skala 7 ASHRAE 
telah digunakan untuk menentukan pembolehubah sensasi 
haba. Skala 7 mata juga digunakan untuk menilai 
kelembapan, angin dan matahari. Akhir sekali, penerimaan 

terma adalah yang penilaian yang paling rumit kerana ia 
bergantung kepada psikologi dan bukannya fisiologi. 
Berdasarkan ini, versi mudah penerimaan terma telah 
diterima pakai untuk kelembapan, penilaian angin dan 
matahari dalam soal selidik peringkat rintis.

Soal selidik bagi kajian ini mengandungi dua bahagian:

Bahagian A: Soalan perihal peribadi (latar belakang 
responden).

Bahagian A mengandungi lima soalan. 

RAJAH 3.   Soalan Bahagian A. Sumber: Penulis 2022

Bahagian B: Soalan mengenai bangunan dan persekitaran.

Bahagian B mempunyai lapan soalan; kebanyakannya adalah pelbagai pilihan.

RAJAH 4. Soalan Bahagian B.  
Sumber: Penulis 2022

ANALISIS DATA

Data yang dikumpul daripada populasi sampel sasaran (25 
lelaki dan 25 perempuan) dimasukkan ke pengkalan data 
dengan menggunakan Perisian IBM Statistical Package 
for the Social Sciences (SPSS) versi 26 dan seterusnya 
digunakan untuk mengkaji pembolehubah melalui 
pengumpulan data dengan melakukan Chi-square test dan 
Bivariate Pearson Correlation test.

Chi-square test digunakan untuk menentukan sama 
ada terdapat perkaitan diantara pembolehubah kategori. Ia 
adalah ujian bukan parametrik dan hanya boleh 
membandingkan pembolehubah kategori. Ia tidak boleh 
membuat perbandingan antara pembolehubah selanjar atau 
antara pembolehubah kategori dan berterusan. Analisa ini 
digunakan pada dapatan hasil kajian untuk bahagian A 
dimana responden akan dibandingkan dengan kategori 
pembolehubah. Kesimpulan kajian untuk ujian pertama 
akan menunjukkan penerimaan haba yang boleh 
disinonimkan dengan satu cara menggambarkan persepsi 
pengguna. Manakala untuk Bivariate Pearson Correlation 
test menunjukkan perkara berikut: Sama ada wujud 
hubungan linear yang signifikan secara statistik antara dua 
pembolehubah selanjar. Kekuatan hubungan linear (iaitu, 
sejauh mana hubungan itu menjadi garis lurus sempurna). 
Sebelum melakukan ujian ini, penyelidik perlu 
mengenalpasti pembolehubah dimanipulasi (MV) dan juga 
pembolehubah bergerak balas (RV). Ujian ini akan 
digunakan untuk mendapat hasil kajian bahagian B yang 
akan digunakan untuk teknik kajian yang seterusnya iaitu 
pemerhatian kajian kes.

Soal selidik bagi kajian ini mengandungi dua 
bahagian:

1. Bahagian A: Soalan perihal peribadi (latar belakang 
responden)
2. Bahagian B: Soalan mengenai bangunan dan persekitaran

Bahagian A mengandungi lima soalan dan Bahagian 
B mempunyai lapan soalan; kebanyakannya adalah 
pelbagai pilihan.

KESIMPULAN DAN CADANGAN

Penerangan diatas telah membincangkan dan menjelaskan 
dengan terperinci berkenaan kaedah yang dibangunkan 
serta digunakan bagi menjawab persoalan kajian. Pemilihan 
kaedah kajian adalah diadaptasikan dari kajian lampau 
yang terbukti berkesan. Setelah mengenalpasti kaedah dan 
teknik kajian yang sesuai bagi menjawab persoalan kajian, 
carian dokumen dan sumber pustaka dilakukan berdasarkan 
isu yang terkait dengan penyelidikan ini. Soal selidik 

sepertimana yang dibangunkan diatas akan dijalankan 
terhadap responden bagi mengenal pasti masalah dan 
potensi yang dikaitkan dengan penggunaan kontena sebagai 
bangunan komersial di Malaysia dari sudut keselesaan 
terma dan seni bina. Kajian kes akan dibangunkan dan 
dianalisis mengguna hasil kajian dapatan dari soal selidik 
yang telah dianalisiskan melalui perisian SPSS. Artikel ini 
juga menerangkan kaedah yang akan digunakan bagi 
membentang penemuan analisis iaitu menggunakan 
penulisan interpretasi dan disusun berdasarkan isu yang 
didapati melalui kajian pustaka. 

PENGHARGAAN

Penulis ingin mengucapkan terima kasih kepada Universiti 
Kebangsaan Malaysia atas sokongan kewangan yang 
diberikan untuk penyelidikan ini di bawah geran GGPM-
2021-011.

RUJUKAN

Adrian Forty. 2004. Words and Buildings: A Vocabulary 
of Modern Architecture. Thames and Hudson.

ASHRAE Standard. 2004. Thermal Environmental 
Conditions for Human Occupancy. Standard 55-
2004.

Babbie, E. 1986. The Practice of Social Research. 
California: Wadsworth Publishing Co, Inc.

Bailey Kenneth, D. 1992. Kaedah Penyelidikan Sosial. 
Kuala Lumpur: Dewan Bahasa dan Pustaka.

Berbesz, A. M. & Szefer, I. M. 2018. Innovations in 
shaping the residential and retail buildings. Functional 
and pro-environmental potential of shipping 
containers in architecture. IOP Conference Series: 
Materials Science and Engineering, hlm. Vol. 415. 
Institute of Physics Publishing. doi:10.1088/1757-
899X/415/1/012052

Brandt, K. A. 2011. Plugging In: Reinterpreting the 
Traditional Housing Archetype Within a Community 
Using Shipping Containers.

Cetkovic, A. 2012. Flexibility In Architecture And Its 
Relevance For The Ubiquitous House. Technoetic 
Arts 10 (2-3): 213-219.

Chenvidyakarn, T. 2018. Passive Design for Thermal 
Comfort in Hot Humid Climates.

Crahmaliuc, R. 2021. Thermal Comfort in Buildings How 
to Better Control and Predict.

Creswell, J. W. 2009. Research Design: Qualitative, 
Quantitative, and Mixed Methods Approaches 3rd 
edition. Thousand Oaks, CA: Sage Publications.

Cronje, C. 2013. Designing Modular, Prefabricated Retail 
Stores in Cargo Container.

Doe, J. 2020. Form and Function: Shipping Container 
Architecture in a Changing Landscape.



432

Fanger, P.O. 1970. Thermal Comfort. Analysis and 
Applications in Environmental Engineering. Danish 
Technical Press.

Grant, E. 2013. “Pack ‘em, rack ‘em and stack ‘em”: The 
Appropriateness of the Use and Reuse of Shipping 
Containers for Prison Accommodation.

H Peter. 2012. Human Information Processing An 
Introduction to Psychology.

Haryati Shafii. 2012. Keselesaan terma rumah kediaman 
dan pengaruhnya terhadap kualiti hidup penduduk. 
Malaysia Journal of Society and Space 8(4): 28-43.

Ikeda, Y., Herr, C. M., Holzer, D., Kaijima, S. & Kim, M. 
J. 2015. Space and human perception.

Ismail, M., Al-Obaidi, K., A. Rahman, A.B., Ahmad, 
M.I. 2015. Container Architecture in the Hot Humid 
Tropics: Potential and Constraint. 4th International 
Conference on Environmental Research and 
Technology. Universiti Sains Malaysia Penang.

Jamaludin, A. A., Ilham, Z., Wan-Mohtar, W. A. A.
Q. I., Abdul Halim-Lim, S. & Hussein, H. 2021. 

Comfortable Liveable Space: Shipping Container 
and Bamboo as Sustainable Building Materials 
in Equatorial Climate Perspective? International 
Journal of Built Environment and Sustainability 
8(2): 11–22. doi:10.11113/ijbes.v8.n2.728

Kotnik, J. 2013. New Container Architecture. 2013. Links 
Books.

Kronenburg, R. 2003. Portable Architecture. Elsevier 
Architecture Press.

Kronenburg, R. 2005. LOT-EK, Ada Tolla and Giuseppe 
Lignano. In: Tranportable Environments 3. Taylor & 
Francis 

Kronenburg, R. 2008. Exhibition and Commerce. In: 
Portable Architecture. Birkhäuser Basel. https://doi.
org/10.1007/978-3-7643-8325-1_2

Lindquist, K. A. & Barrett, L. F. 2012, November. A 
functional architecture of the human brain: Emerging 
insights from the science of emotion. Trends in 
Cognitive Sciences. doi:10.1016/j.tics.2012.09.005

Nduka, D., Nduka, D. O., Mosaku, T., Omosa, O. C. 
& James, O. D. 2018. The use of intermodal steel 
building unit (ISBU) for the provision of habitable 
homes: Enablers and challenges. International 
Journal of Mechanical, hlm. Vol. 9.

Radwan Ahmed H. 2015. Containers Architecture Reusing 
Shipping Containers in creating Architectural 
Spaces. Conference: International Conference on 
Architecture, Civil and Environment Engineering at: 
Kuala Lumpur, Malaysia.

Raish, J., Lang, W. & Mcclain, A. (n.d.). Thermal 
Comfort: Designing for People.

Robinson, A. 2012. Customized Container Architecture. 
Diambil dari www.tempohousing.com

Rohana Yusof. 2003. Penyelidikan Sains Sosial. Pahang: 
PTS Publications & Distributors Sdn Bhd

Schwarzer, M. 2013. The Emergence of Container 
Urbanism. Places Journal, February 2013. Accessed 
03 Jul 2023. https://doi.org/10.22269/130212

Shafii, H., Md Yassin, A., Ta Wee, S. & Shareh Musa, S. 
M. 2020. Membangunkan kriteria penunjuk penilaian 
kualiti hidup perumahan bagi masyarakat bandar. 
Journal of Tourism, Hospitality and Environment 
Management 5(20): 01–15. doi:10.35631/
jthem.520001

Shemesh, A., Talmon, R., Karp, O., Amir, I., Bar, M. 
& Grobman, Y. J. 2017. Affective response to 
architecture–investigating human reaction to spaces 
with different geometry. Architectural Science 
Review 60(2): 116–125. doi:10.1080/00038628.201
6.1266597

Shen, J., Copertaro, B., Zhang, X., Koke, J., Kaufmann, P. 
& Krause, S. 2020. Exploring the potential of climate-
adaptive container building design under future 
climates scenarios in three different climate zones. 
Sustainability (Switzerland) 12(1). doi:10.3390/
SU12010108

TMD Studio. 2017. Spatial Perception and Architecture.
Vergara, M. C. 2013. Shipping Container Mall: A Rising 

Typology. Edições Universitárias Lusófonas
Winkielman, P., Schwarz, N. & Nowak, A. 2002. 

Affect and processing dynamics Perceptual fluency 
enhances evaluations. Emotional cognition: From 
brain to behaviour, hlm. 111–135.doi:10.1075/
aicr.44.05win

Zajonc, R. B. 1968. Journal of Personality and Social 
Psychology Monograph Supplement Attitudinal 
effect of mere exposure.


